
Ɗerewel a Pol sə vinden ayak ana ̀ ɗo
sə

Efesus ahay
Aɗakay way pə deftere a anan
A ̀ alay ata na ̀, Efesus winen wulen su doh

məduwen awan. Pol a ɗakan atan anan ayak
anjahay su ɗo a Yesu ahay kə̀ tərak a ̀ səkəffe inde
pə kərtek a nà, lele anga way a Yesu sa ga anga ɗo
ahay ata awan. Kwa a ̂ ga nə tinen Yahuda ahay,
kwa a ̂ ga nə tinen Yahuda ahay itəbay, tə tərak
kərtek anga sləmay a Yesu Almasihu. Asa Pol a
ɗakan atan anan ayak way sə gəzla anan pi zek
wa anjahay kwakwa a ̀ atahasl inde ata awan, tə
anjahay wiya həna Apasay Cəncan a sa var ata
awan. Matanan, Pol a ɗakan atan anan anjahay
a wiya ata kutok.

Nga sa 'am ahay
Adazlan sa 'am ahay (1.1-23)
Almasihu winen apan i japay anan ɗo anahan
ahay (2.1 - 3.21)

Anjahay su ɗo sə jiyjay ahay (4.1 - 6.24)

Aja 'am
1 Sə vindek ikwen ayak ɗerewel a anan na ̀, nen

Pol, ɗomaslan a YesuAlmasihu,Mbərom səwalay,
kawa anahan a sa zlan a ̀ nga ata awan. Nə vin-
dek ikwen ayak ana ̀ kwanay ɗo a Yesu ahay à
Efesus ata awan, kwanay ɗo sa ɗaf nga pə Yesu
Almasihuahayadaymə japaya təwinenawan, ata



Efesus ahay 1:2 ii Efesus ahay 1:9

re. 2Mbərom Bəbay a mənuko tə Yesu Almasihu
Bahayamənuko tâ gak ikwensumoraday tə̂varak
ikwen zay a tinen.

Sumor a Mbərom sa gak uko tə alay ana Yesu
Almasihu

3Həruko anan nga a ̀ Mbərom Bəbay ana Bahay
a mənuko Yesu Almasihu. Anga ɓa Mbərom a kə̀
ɗəfak puko alay sə bahay anahan təway ahay cara
cara, angamənukomə japayaya təYesuAlmasihu.
4Mbərom awalay nuko ɗo anahan ahay na ̀, kurre
daliyugo a ɗukwen mə ndakay a fan bay. A walay
mənukona ̀, angaadayɗə̂ təraɗoanahanmaganga
aya awan, aday ɗə̂ təra ɗo mənjəna ines ahay pa
'am anahan a kutok. Mbərom na ̀, kə̀ pəlak nuko
wanahan, 5 kwa həna kabay, kà gak anan may sə
təramənukowan si zek anahan aya, timer suway
a Yesu Almasihu sa ga. Wita na ̀, way anahan a sa
ganmay ata awan, a zlan a ̀ nga nəmatanan.

6Mbərom a a ga matanan ata nà, anga aday ɗə̂
həran nga, anga sumor anahan a bayak a sa gak
uko ata awan. A varak uko nə kəriya awan, anga
mənuko mə japay aya tə wan anahan ləliwe ata
awan. 7Winen kə̀ bəmbaɗak ahay mənuko a ̀ alay
a Fakalaw wa, tə mez anahan, aday kə̀ pəsek uko
anan ines ahay. Natiya, mənuko mə japay aya tə
winen. Mbərom a kak uko anan ahay sumor ana-
han lele məduwen ata na ̀, matanan. 8Winen kà
gakukosumorbayaka ta sə təramənukoɗokəlire*
aya aday ɗo ma san way aya kutok. 9 Natiya,
a ɗakak uko anan way anahan a abay mi ɗer a

* 1:8 Kəlire a anan na ̀, madan bay, əna asan way ana Apasay a
Mbərom.



Efesus ahay 1:10 iii Efesus ahay 1:15

kwakwa ata awan. Way ami ɗer a, way aMbərom
sa gan may sa ga ata na ̀, a kay anan ahay uho tə
Yesu Almasihu. 10Way ata na ̀, alay a kà slak cəna i
halan nga ana ̀way ahay fok u ̀ vo su ɗo kərtek, way
sə bagəbagamburom ahay, təway sə daliyugo aya
təke fok. Aday YesuAlmasihu a kərtek i təra bahay
a pa nga səway ataya fok.

11 Mənuko na ̀, ɗə njaɗak magwagway sə sifa
mbalaanaMbəromasə lavayazekkurreata, anga
mənuko mə japay a tə Yesu Almasihu. A walay
mənuko na ̀, kurre, anga ka ̀ zlak anan a ̀ nga, anà
winen awan. Mbərom a varak uko magwagway
ata na ̀, anga a ga way ahay fok nə, kawa sa zlan à
nga, 12aday ɗo ahay tə̂ həran nga ana ̀mazlaɓ ana-
han angamənuko. Manay na ̀, ɗo sa lah sa ba Yesu
Almasihu ataya awan. 13 Kwanay ite ɗukwen, kə
jipen tə Yesu à alay a kə slənen ləbara sa 'am ɗiɗek
awan, ləbaramugomambala anàMbərom sa tam
anan ɗoahayataawan. Angakwanaykə ɗəfennga
pəAlmasihu təmivel kərtek anà,Mbərom ɗukwen
a varak ikwen Apasay anahan Cəncan a kawa
anahan a sə zlapay anan ata awan. Matanan, a
ɗakay anan nə kwanay ɗo anahan ahay. 14Apasay
anahan a sə varak uko kurre ata na ̀, a ɗakak uko
anan ɗi i njaɗ anan way a Mbərom a sə lavak uko
anan zek a ̀ bahay anahan inde zanaka ata awan.

Pol a ga amboh anga ɗo sə Efesus ahay
15 Anga nan kutok, nə ngəran ana ̀ Mbərom

bayak a, anga kwanay. Bina nə slənek, kwanay
apan ki ɗəfen nga pə Yesu Almasihu Bahay a
mənuko hwiya, aday nə sləne ɗukwen, asan zek
a kwanay inde bayak a anga ɗo a Yesu ahay re.

16 Matanan, nen apan ni gan amboh a ̀ Mbərom
anga kwanay cəna, nə mbəɗek anan à nga wa
sə ngəran anga kwanay bay re. 17 Nen apan ni
gan amboh ana ̀MbəromBəbay a Bahay amənuko
Yesu Almasihu, winen ɗo sə mazlaɓ, anga aday â
varak ikwenkəlire, a ̂kak ikwenzek, adaykə̂sənen
anan acəkan. 18 Nen apan ni gan amboh asa re,
anga aday a ̂ cəɗek ikwen anan abayak nga sa san
magwagway anahan a sə ngamak ikwen apan ata
awan. Aday kə̂ sənen, magwagway a kwanay a
saa njaɗ ata na ̀, way lele a sə zalay way ahay fok,
i varak ikwen anan. Ki njiɗen anan pə kərtek a tu
ɗo a Yesu azar aya fok.

19 Na ga amboh asa re na ̀, anga aday kə̂ sənen
ananməgala anahan. Təməgala ata na ̀, i mak uko
zekanàmənuko, ɗo sa ɗaf apanngaahay. Mbərom
a kay anan ahay məgala anahan ata uho na ̀, 20 ta
sə slabakay anan ahay Yesu Almasihu à məke wa,
aday ta sə varanman sənjahay səmazlaɓ pə cakay
anahan a ̀mburom ata awan. 21 À man ata kutok,
Yesu a lavan nga ana ̀maslay a Mbərom ahay fok,
tə bahay a tinen aya təke fok, tatə məgala sə way
ahay fok, təmazlaɓ a tinen aya təke fok re. Sləmay
anahan a ndar a ̀ man ata na ̀, zal sləmay ahay
fok, kwa həna, kwa pə uho sa nay ata ɗukwen,
sləmay saa zalay anahan na ̀, ibay re. 22Mbərom
kə̀ varak anan anan way ahay fok a ̀ alay anahan
inde, natiyaMbərom a ɗaf anan bahay a pa nga sə
way ahay fok, aday bahay a pa nga su ɗo anahan
ahay re. 23Ɗo anahan ataya na ̀, tə tərak zek ana
Almasihu awan, aday sə njahay i ̀ zek anahan ata
inde na ̀, winen, kawa anahan sə njahay a ̀ kwama
inde anaw ata fok, aday kwa aha fok ata re.

2
Sumor aMbərom sə varan sifa anà ɗo ahay

1 À alay ata na ̀, kwanay kawa ɗomamac aya pa
'am a Mbərom, anga ki gen ahay way lelibay aya
awan, kwanay ɗomi nes aya re. 2Kə pərihen anan
ahay azar na ̀, anà cəveɗ su ɗo sə daliyugo ahay.
Kə ɗəfen anan ahay apan anà bahay sə apasay
lelibay aya awan, winen sa ga bahay pa nga sə
apasay ahay a ̀ wulen ana atə bagəbaga mburom
tə daliyugo ata awan. Sa ga mer su way həna à
wulenana ɗo sə ɗəfanapananàMbərombayataya
ɗukwen, apasay a lelibay ata re. 3 A ̀ alay ata na ̀,
mənuko a fok ɗukwen ɗa gak ahayway lelibay aya
kawa ɗo ataya re, ɗə pərahak anan ahay azar anà
ubor si zek a nuko ahay. Ɗa gay ahay nə way sa
zlan a ̀ nga ana ̀ abayak nga amənuko ahay ɗəkɗek.
Angamer suway amənukoma gay a lelibay ataya
na ̀, abayMbərom i ga pukomivel kawa anahan sa
ga pu ɗo a azar ataya fok re.

4 Əna cəkəbay matanan bay, aɗəka na ̀, mənuko
ɗa gak anan i ̀ zek wa anà Mbərom, kə̀ pəlak nuko
cəveɗabay. 5 Kwa abay mənuko kawa ɗo ma mac
aya anga ines amənuko ahay dəp na ̀, kə̀varak uko
sifa wiya awan. À sifa ata inde na ̀, mənuko mə
japay a tə Yesu Almasihu. A tam kwanay nə ta
'am kəriya awan, anga sumor anahan. 6Mbərom
a kə̀ slabakak nuko a ̀ amac wa pə kərtek a tə
Yesu Almasihu awan, anga mənuko mə japay a tə
winen. A varak uko man sə njahay a ̀ mburom
pə cakay anahan pə kərtek a tə Yesu Almasihu.
7 Mbərom a gak uko sumor ata tə alay ana Yesu
Almasihu na ̀, sə ɗakay anan pa sə viyviya a nə,

sumor anahan a zalay way ahay fok. 8Mbərom a
tam kwanay na ̀, ta 'am kəriya awan, anga kə ɗəfen
nga pə winen, bina anga lele sə awan a kwanay a
inde ata bay. A gak ikwen sumor ata 9 pi mer su
way a kwanay lele aya bay na ̀, angamaw? A ga
na ̀, anga aday ɗowan a ̂ sa njaɗ sə zlapay anan bay
fok. 10Mbəromagamatanaadayna ̀, angamənuko
aya ɗukwen,mer suway anahan aya awan. A təra
mənuko ɗo wiya aya nə tə alay a Yesu Almasihu,
anga aday ɗa ̂njaɗ sa gamer suway lele aya kutok.
Mer suwaya lele atayana ̀,Mbəromaa lavayanan
zek na ̀, kurre, anga aday ɗa ̂ njaɗ sa ga atan.

Ɗə tərak zek kərtek a tə Yesu Almasihu
11 Əna bayiken pə anjahay a kwanay a ̀ alay ata

aday. Kwanay nà, Yahuda ahay bay, kwanay ɗo
su kon azar aya awan. Yahuda ahay ta ca pik-
wen na ̀, kwanay ma gaɗ mədəndalas aya itəbay.
Anga ta jan ana ̀ nga a tinen na ̀, tinen ɗo ma
gaɗ mədəndalas aya awan. Cəkəbay aday agaɗ
mədəndalas a tinen ata nə sə sluweɗ si zek ɗəkɗek.
12Matanan, na jəka bayiken pə anjahay a kwanay
a a ̀ alay ata aday na ̀, anga a ̀ alay ata nə kwanay ɗo
dəren dəren aya pi zek wa tə Almasihu. Kwanay
mədurlon aya a ̀ wulen sə Isəra'ila ahay inde.
Mbərom a ɓan 'am ta sə zlapan anan tə way anà
Isəra'ila ataya na ̀, kwanay uda ibay. Awan a a
kwanay a inde ite kə ɗəfen anan ahay iɗe nà, ibay.
Bina kwanay mə njahay aya pə daliyugo, aday kə
sənen Mbərom bay re. 13 À alay ata na ̀, kwanay
abay dəren pi zek wa tə Mbərom, əna həna kutok
nə kwanay mə japay aya tə Yesu Almasihu, anga
kə̀mbəɗak anan mez anahan. Həna kwanay bəse
təMbərom kutok.

14 Həna na ̀, Almasihu kə̀ varak uko zay anà
mənuko a fok, anga tə amac anahan na ̀, kə̀
mbəzlak a wa jal sə sədœk a sə gəzla Yahuda ahay
pi zek wa tə zahav a azar aya ata awan. Winen
na ̀, zay a həna a ̀ mamasl a nuko inde ata kutok.
15 Aday a mbazl anan wa məgala ana Tawrita pi
zek ta nga sa 'am anahan aya awan. Matanan,
a japay anan Yahuda ahay pi zek tə zahav azar
aya, a təra atan kərtek kutok. Tə tərak zahav wiya
awan anga ajapay a tinen tə YesuAlmasihu, a zlah
ananməlmala tinen, tənjaɗakzaya ̀wulena tinen.
16Anahan samac pə dədommə zləlngaɗ ata na ̀, kə̀
zəɓak anan ana iɗe a ̀ wulen a tinen wa, a japay
anan zahav ataya, tə təra zahav kərtek, aday a
zlah anan məlmal ana zahav ataya tatə Mbərom
a kutok. 17 A nay ahay pə daliyugo na ̀, sə ɗakay
anan nə zay inde anga manay Yahuda ahay, ɗo a
bəse tə Mbərom ataya awan, aday zay inde anga
kwanay ɗo su kon aya azar a, kwanay abay dəren
tə Mbərom ataya re. 18 Anga winen kutok, na
wa mənuko a fok ɗi mba apan sə həɗek pə cakay
a Mbərom Bəbay a mənuko tə gədan sə Apasay
Cəncan a kərtek a ata awan.

19 Anga nan kutok, kwanay kə təren mbəlok
ahay kabay mədurlon ahay sabay. Kwanay à
gulom su doh aMbərom inde kawa ɗo a Yesu azar
aya re. Kwanay wan sə agay ahay kutok. 20Anga
nan re, kə təren kon aya həna mi ɗezl aya a ̀ dədon
su doh a Mbərom inde ataya awan. Doh ata na ̀,
saray anahan ma pak a ɗukwen tu ɗo maslan a
Yesu ahay aday tu ɗo maja'am a Mbərom ahay re.
Yesu Almasihu a ta nga anahan a sə təra kon sə
mide awan. 21 Anga winen a kutok, a mbazl bay,

a tavay lele, aday winen apan i juɓay, i təra doh
sə mazlaɓ a Mbərom cəncan awan, aday Bahay
Mbərom i njahay uda awan. 22 Kwanay na ̀, mə
japay aya tə winen. Anga nan, kwanay na ̀, kon a
mə baslay aya ì zleɗ su doh ata inde, aday Apasay
aMbərom i njahay ù doh ata inde kutok.

3
Mer su way a Pol sa ga anga ɗo su kon azar aya

awan
1 Anga nan kutok, nen Pol ɗo si mer su way

ana Yesu Almasihu, nen a ̀ dangay həna na ̀, anga
kwanay ɗo su kon azar aya awan. 2 Ɓa kə slənen
anan coy asanaw, Mbərom kə̀ varak uno mer su
way sə ɗakak ikwen anan sumor anahan ma ga
awan anga kwanay. 3Mbərom kə̀ təɓak uno anan
iɗe pəway anahan abay mi ɗer a ata awan. Həna,
na jak ikwen ayak pananmənjœk. 4Kwanay apan
ki jingen 'am uno a anan na ̀, ki i sənen iɗe uno
kə̀ təɓak sa san way a Mbərom a mi ɗer a pə Yesu
Almasihu ata awan. 5Kwakwa ata nà, Mbərom kà
kakatanananahayuhoanà ɗoahaybay. Ənahəna
kutok, tə alay ana Apasay Cəncan awan, ka ̀ kak
anan ahay uho lele ana ̀ ɗomaslan anahan cəncan
aya awan, aday ana ̀ ɗo maja'am anahan ahay re.
6 Way a abay mi ɗer ata na ̀, həna kutok: Way a
Mbərom a sə zlapan anan abay ana Yahuda ahay
ɗəkɗek ata na ̀, kwanay ɗo su kon azar aya ɗukwen
ki njiɗen anan ite re. Kwanay tə Yahuda ahay kə
təren nə zahav kərtek. Aday way a Mbərom sə
zlapay anan i varan ana ̀ ɗo a Yesu Almasihu ahay
ata na ̀, i varak ikwen anan re. Way ataya fok, kə

njiɗenatannà, angakə ɗəfenngapə ləbaramugom
awan.

7Mbərom ka ̀ gak uno sumor, ta sə vuro mer su
wayanahansə ɗakanatananan ləbaramugomata
ana ̀ ɗo ahay təməgala anahan. 8Nen na ̀, ɗoma va
alay i ̀ zek a a ̀wulen su ɗo a Yesu ahay inde fok. Tə
winenata təke ɗukwenMbəromkà gakuno sumor
sə vuro mer su way sə ɗakan anan ana ̀ ɗo sə pəra
ahay, zlile səway a lele aya a ̀ Yesu Almasihu inde
ata awan. Zlile sə way ata na ̀, məduwen awan,
ɗowan i mba apan sa ndav anan wa sa san anan
bay. 9Mbərom ka ̀ gak uno sumor asa, sa kay anan
ahay a ̀ jiyjay anahan inde na ̀, way a mi ɗer ata i
ga zek nə kəkəmaw. Mbərom ɗo sə ndakay way
ahay fok ata, a ɗer anan way ata kurre. 10 Əna
həna na ̀, Mbərom ka ̀ kak anan ahay way a mi ɗer
ata tə alay ana ɗo a Yesu ahay, anga aday maslay
a Mbərom ahay tə bahay a tinen ahay à bagəbaga
mburom inde ata, tâ san kəlire a Mbərom inde pə
way ahay fok. 11 Mbərom a ga anan. Aday a ga
anan way ata tə alay ana Yesu Almasihu, Bahay
a mənuko. 12Natiya awan, mənuko mə japay a tə
Yesu Almasihu, aday ɗa ɗaf nga pəwinen re. Anga
nan, ɗi mba apan sə həɗek pə cakay a Mbərom
mənjəna ajəjar kutok. 13 Nen apan ni gak ikwen
amboh, mbac a ̂ saa slahay pikwen wa anga ɗəce
uno ahay sa ga anga kwanay ata bay. Ɗəce uno
ataya tə̂ gəɓak ikwen ahay aɗəka na ̀, ataslaymivel,
anga ɗəce ataya ti mak ikwen zek bayak awan.

Asan zek ana Yesu Almasihu angamənuko
14Anganankutok, hənanen apanni gan amboh

ana ̀ Mbərom Bəbay a mənuko anga kwanay tə

mivel kərtek awan. 15 Zahav su ɗo anahan ahay
fok, kwa a ̀ bagəbaga mburom, kwa pə daliyugo,
Mbərom winen bəbay a tinen fok. 16 Nen apan
ni gan amboh na ̀, anga aday Apasay anahan â
varak ikwen məgala a ̀ mivel a kwanay inde sə
pərahan azar anà cəveɗ anahan. Anga winen
bahay sə mazlaɓ, məgala inde apan. 17 Na gan
amboh ɗukwen, aday Yesu Almasihu a ̂ njahay à
mivel a kwanay inde sə coy anga kə ɗəfen apan
nga. Na ganambohasana ̀, anga adaykə̂ sənenzek
ahay à asan zek a Mbərom inde. Ki gen matanan
na ̀, ki təren ɗo məgala aya awan, kawa dədazl sə
way ma ha sləlay a lele ata awan, aday kawa doh
ma pak saray a lele ata re. 18Matanan, kwanay tu
ɗo a Yesu ahay fok ki njiɗen məgala sa san asan
zek ana Almasihu anga mənuko. Kwa aha, kwa
siwa, kwakəkəma fok, asan zek anahanna ̀, inde tə
mənukohwiya. 19Naganambohasa re, angaaday
kə̂ sənen asan zek ana Almasihu, way a sə zalak
uko məgala sa san anan cərah ata awan. Ata na ̀,
Mbərom i rahkwanay təwayamarahaya àwinen
inde ata awan.

20 Mbərom a, ɗo sa mba pə way ahay fok ata,
i ga way zal mbala anà mənuko sa mba apan sə
bayak, kabay sə cəce panan ataya awan. I ga nə
tə məgala anahan a sa ga mer su way a a ̀ mivel a
nuko inde ata re. 21Həruko anan nga, anga mer
su way anahan a ma ga məduwen ataya a ̀ wulen
su ɗo anahan ahay inde tə alay anaAlmasihu Yesu
ata awan. Həruko anan nga pa sə viyviya awan.
Amen!

4

Təruko zek kərtek
1Natiya awan, həna nen a ̀ dangay na ̀, anga nen

ɗo si mer su way ana Yesu Almasihu. Anga nan,
u no sa jak ikwen ayak həna na ̀, azla a kwanay â
ga nə kawa təɗe ana ɗo a Mbərommə ngamay aya
ata acəkan. 2Kawa sa ja nà, nihen a nga a kwanay
a ̀ məndak səver. Təren ɗo səkəffe aya awan, ɗo
sə munapanaw ahay, aday səmen anan anà way
ahay a ̀ wulen a kwanay inde tə asan zek awan.
3 Rəzlen anan a ̀ nga wa, anga aday ajapay ana
Apasay a Mbərom sə varak uko ata â nes bay. Zay
a ̂ tərak ikwen liɓer sə japay kwanay awan. 4Ɗo a
Yesu ahay na ̀, tə tərak zek ana Almasihu a kərtek,
aday zek ata ɗukwen kərtektəkke coy. Apasay
Cəncan a ɗukwen, winen kərtektəkke. Way a
Mbərom a sə ngamak ikwen apan ata ɗukwen
aday kə̂ ɗəfen anan iɗe ata na ̀, winen kərtektəkke
re. 5Bahay a mənuko a ɗukwen kərtektəkke, aɗaf
nga a mənuko pə Mbərom ɗukwen kərtek a re.
Adaybaptismaamənuko sa ga ata ɗukwen, kərtek
a re. 6Ɗə həran nga ɗukwen anà Mbərom a kərtek
a ata awan, winen Bəbay sə ɗo ahay fok. Winen
Bahay a pa nga sə ɗo ahay fok. Winen apan i ga
mer su way tə ɗo ahay fok, aday winenmə njahay
a à ɗo ahay inde fok re.

7 Mənuko fok ɗə njaɗak məgala sa ga mer su
way kawa sa zlan à nga ana ̀ Almasihu, ɗowan a
sə varak uko anan ata awan. 8 Anga nan, ɓa mə
vinde awan à Deftere aMbərom inde kwakwa na ̀,
natiya:
«À alay anahan sa ján way anahan à mburom ata

nà,
a mbasay pu ɗomaniɗe anahan ahay,

a ra anan ɗoma ban ataya a ̀ alay,
aday a varanməgala ana ̀ ɗo ahay kutok.*»

9 Aday 'am a «a ja ́n way anahan a ̀ mburom»
ata, a nan sa ja nə maw? Kawa sa ja na ̀, ɓa kə̀
dazak ahay kurre pədaliyugo dezl a ̀məke. 10Aday
ɗowan a sə dazay ahay a ̀mburomwa pə daliyugo
ata na ̀, winen ɗowan a sa ján way anahan kwa à
bagəbaga mburom anga aday â rah anan wa way
ahay fok kutok.

11 Aday sə gəzlan məgala si mer su way ana ̀ ɗo
ahay fok ɗukwen, winen awan. A varan anà ɗo
azar aya awan, məgala sə təra ɗo maslan ahay,
ana ̀ ɗo hinen ahay, məgala sə təra ɗo maja'am a
Mbəromahay, anà ɗo hinen ahay,məgala sə ɗakan
anan ləbara mugom a ana ̀ ɗo ahay, aday anà ɗo
azar aya ite, məgala sə njahan pa 'am wa ana ̀ ɗo
ahay ta sə tətakan atan anan way ana ̀ ɗo ahay re.
12Agəzlaməgala atamatananatana ̀, angaaday ɗo
ataya tâman zek anà ɗo a Yesu azar aya fok sa ga
mer su way a Mbərom. Ata ɗo a Yesu ahay, kawa
sa ja na ̀, zek ana Almasihu awan, i zla pa 'am pa
'am, 13husmənuko a fok ɗi təra ɗomə japay aya pə
kərtek a a ̀ cəveɗ sa ɗaf nga pə YesuWan aMbərom,
aday sa san winen a kutok re. Ata ɗi təra ɗo a ma
san nga aya awan, aday anjahay a mənuko jiga i
təra kərtek a tə ana Almasihu a kutok.

14 À alay ata na ̀, ɗi təra kawa gwaslay ahay
sabay. Aday atətak way mungwalay aya i mba
apan sa ɓal mənuko kawa kwalalan, aday maɗ sa
ga anan alay pa nga sə a'am ata sabay re. Ɗo sə
wurwerahay timbaapansədursakukonga sabay

* 4:8 Ca pə Jabuura 68.19.

re. 15Əna sənuko zek ahay, juko anan ɗiɗek sa 'am
aMbərom ana ̀ zek ahay aɗəka. Matanan, mənuko
apan ɗi təra ɗo mə jəra aya kawa Almasihu awan,
winen pa nga a nuko fok. 16Mənuko na ̀, zek ana
Almasihu. Sə japay anan hawal si zek ahay pə
kərtek a na ̀, winen awan. Ɗi ga a minje ti zek su
ɗo na ̀, anga hawal si zek ahay fok ta ga mer su
way nə pə kərtek awan. Ata zek ɗukwen i har lele.
Matanan re, ɗo ana Almasihu ahay tə pəlak zek
ahay na ̀, ti har pə cəveɗ aMbərom fok lele.

Anjahaywiya awan, angamənukomə japay aya
təAlmasihu

17Natiya həna 'am a inde məduwen a nen apan
ni jak ikwen anan ayak tə sləmay ana Bahay a
mənuko. U no na ̀, gen anan nga ana ̀ 'am a anan
lele: Kâ sa pərihen anan azar ana ̀ azla su ɗo sə
pəra ahay bay, anga abayak nga a tinen a na ̀, pə
way kəriya aya awan. 18Abayak nga a tinen a na ̀,
i ̀ iɗe zənzen a inde. Tinen ta san pa 'am sə sifa
a Mbərom sa var ata bay, anga asəder a tinen pa
'am anahan. 19 Waray a gan atan sa ga mer su
way lelibay aya bay jiga awan. Ta var anan nga
a tinen sa ga na ̀, way sə ubor si zek a tinen ahay
ɗəkɗek, aday tə pərahan anan azar ɗukwen anà
way səmivel a tinenma ga waray aya ɗəkɗek re.

20Əna kwanay na ̀, kə tətiken pəAlmasihuwa na ̀,
anjahay matana ata bay. 21Na san zle, kə slənen
anan ləbara anahan, kə təmihen anan re. Aday
tə tətakak ikwen anan way ɗiɗek aya awan, way
ɗiɗek aya mbala ana Yesu Almasihu. 22 Tə ɗakak
ikwen anan na ̀, sə mbəsak anjahay a kwanay a
sə kwakwa lelibay ataya awan. Anga anjahay a

kwanay sə kwakwa ata na ̀, kə̀ nəsek a mivel a
kwanay anga ubor si zek sa njak kwanay ahay.
23Həna na ̀, mbəsiken anan abayak nga a kwanay
ahay, anga aday Apasay a Mbərom a ̂ mbəɗahak
ikwen anan mivel. 24 Pərihen anan azar ana ̀ azla
wiya awan, anga Mbərom a kə̀ tərak kwanay ɗo
wiya aya ma ga minje aya tə winen awan, anga
aday kə̂ təren ɗo ɗiɗek aya, ɗo sa ga way tə cəveɗ
aya awan, ɗo cəncan aya re.

25 Anga nan kutok, həna na ̀, kə̂ gəɗen mung-
walay sabay. Jen anan i ̀ zek ahay na ̀, 'am ɗiɗek
awan, anga mənuko ɗə japak pi zek kərtek awan.
26Way kə̀ cəɓak ikwen na ̀, kâ sa genmivel aday sa
ga way lelibay aya bay. Pac i sa slahay ù doh na ̀,
way a sə cəɓak ikwenata na ̀, a ̂ndalay. 27Bina ka ̂ sa
mbiken anan cəveɗ anà Fakalaw sa gamer suway
a ̀ kwanay inde bay. 28Kak ɗo sə akar inde a ̀wulen
a kwanay na ̀, a ̂ mbəsak akar nə səfek. A ̂ rəzlan à
nga wa sa ga aɗəka na ̀, mer su way lele awan. Ata
i njaɗ anan way, aday winen ɗukwen i mba apan
sa man zek ana ̀ ɗo aday way a kəcan atan ataya
ite. 29 Kə̂ nəsen anan 'am anà zek ahay bay. Jen
anan ì zek ahay na ̀, 'am lele aya, təɗe sa man zek
ana ̀ ɗo sa pak sləmay ahay. 30 Way sə cəɓan anà
Apasay a Mbərom Cəncan ata na ̀, ka ̂ si gen bay,
anga Mbərom a ga pikwen vivay anahan sə ɗakay
anan kwanay ɗo anahan ahay nə tə winen awan.
I sa tam kwanay pa sə viyviya ɗukwen, tə winen
a re. 31 Kə̂ ɗəfen 'am ahay pə mivel bay. Awan â
sa cəɓak ikwen bay. Kî gen mugo bay re. Kâ sa
ngərzen pi zek ahay bay, aday kâ sa gənihen anan
i ̀ zek ahay bay re. Aday ka ̂ si gen anan sədœk ì zek
ahay sabay jiga awan. 32Matana awan, gen anà

zek ahay aɗəka na ̀, way sumor aya awan. Sənen
zek ahay re, aday pəsen anan anan ines ì zek ahay,
kawa ana Mbərom a sə pəsek ikwen anan anga
Yesu Almasihu ata awan.

5
Anjahay à jiyjay aMbərom inde

1Kwanay na ̀, wan a Mbərom ahay, aday a pəlay
kwanay re ata awan. Anga nan, sumor a na ̀,
anjahay a kwanay â ga minje tə ana Mbərom
awan. 2Genasanzekkwasiwasiwa fok, kawaana
Yesu Almasihu a sə pəlay mənuko ta sa mac anga
mənuko ata awan. A var anan sifa anahan kawa
waymagaɗdungoawan,məvaranaana ̀Mbərom,
aday a zlan à nga à Mbərom re ata awan.

3Həna na ̀, kwanay kə təren ɗo a Yesu ahay coy.
Anga nan, way lelibay aya kawa adah uho, way
ma gawaray azar aya awan, awahay ubor pəway
sə ɗo ahay fok na ̀, ɗowan a ̂ sa slaf sləmay a à
wulenakwanay indekwamənjœkbay. 4Adayasa,
ɗowan a ̂ sa nes 'am bay, ɗowan a ̂ sa cəcap 'am bay,
aday ɗowan a ̂ sa kəlap 'am lelibay aya kəriya bay
re. Sumor a na ̀, miresl a kwanay ahay tə̂ ngəran
ana ̀Mbərom aɗəka. 5Kə sənen apan zle, ɗo sa dah
uho ahay, tu ɗo sa ga way ma ga waray ataya fok
na ̀, ti njaɗ sə njahay a ̀ bahay ana atə Almasihu tə
Mbərom inde bay. Ɗo səwahay ubor pəway sə ɗo
ahay ahay ɗukwen, ti canan pə iɗewa ana ̀ bahay a
Mbərom bay jiga re. Anga way a tinen a səwahay
apan ubor ata a zlan atan a ̀ nga zal zek a Mbərom
awan, tə ɗəfan apan nə kawaway sə pəra a tinen.

6Anga nan, kâ sa bənen anan à 'amwa ana ̀ ɗo sa
njak kwanay ta 'am sə mindel ahay ata bay. Bina

Mbərom a ga mivel pu ɗo sa ngam sə təma 'am
anahan bay ataya nà, anga jəba səway a tinen a sa
ga səmindel ataya awan. 7Matana kutok, jəba su
ɗoatayana ̀, kâ sa jipen tə tinenabay jiga awan. 8 À
alay ata na ̀, kwanay ì iɗe zənzen a inde. Əna həna
kwanay i ̀ iɗe jiyjay a inde, anga ajapay a kwanay
tə Bahay a mənuko Yesu. Anga nan, anjahay a
kwanay a ̂ təra na ̀, anjahay su ɗo sə iɗe jiyjay ahay
kutok. 9Na jamatana ata na ̀, angaway sumor aya
awan, tə way lele aya pa 'am a Mbərom, aday tə
way ɗiɗek aya fok, ta nay ahay nə i ̀ iɗe jiyjay ata
wa. 10Gen anan may sa san nə way sa zlan a ̀ nga
ana ̀Bahay amənuko ata awan. 11Kâ sa jipen tu ɗo
sa ga way sə iɗe zənzen ataya bay jiga awan. Anga
way a tinen a sa ga ataya nə, way kəriya aya vərre.
Sumor a na ̀, ten patan Mbərom aɗəka. 12 Anga
way a tinen a sa ga ataya na ̀, kwa sə sləfan sləmay
ɗukwen, ɗi ngam bay, anga way ataya nə ma ga
waray aya tə mindel. 13 Bina kak ɗa tak patan
Mbərom na ̀, way a tinen a ma ga lelibay ataya ti
kay uho a ̀ jiyjay a inde. 14Bina way ma kay a uho
na ̀, iɗe jiyjay i ca anan uho. Anga nan, ɗa wa:
«Iken ɗoma njak ahan awan, pəɗek biɗaw?
Slabak àamacwa, adayAlmasihu ikakanan jiyjay

anahan kutok.»
15Anga nan kutok, sənen pə guter anga anjahay

a kwanay â sa ga kawa ana ɗo sa san awan bay
ataya bay, əna kawa su ɗo ma san way aya awan.
16 Kâ sa nəsen anan alay a kəriya a bay. Gen nə
mersuway lele ayakwasiwa fok, angaalayahəna
nuko uda ata na ̀, lelibay awan. 17Matanan, kâ sa
təren ɗomindel aya bay, əna sənenway aMbərom
sa ganmay kî gen ataya awan. 18Ka ̂ sa viwen nga

təmahay bay, anga ki i nəsen anan sifa a kwanay.
Suwan Apasay a Mbərom a ̂ rah à mivel a kwanay
inde. 19Gen ara sa man zek i ̀ zek ahay a ̀ wulen a
kwanay inde, tə ara sə zambaɗ anan Mbərom, tə
ara sə həran nga anà Mbərom, aday tə ara kawa
ana Apasay a Mbərom a sə tətakak ikwen anan
ataya fok. Həren anan nga ana ̀ Bahay a mənuko.
Gen anan ara tə mivel kərtek awan. 20 Ngəren
anananà BəbayMbəromkwapama fok, kwa siwa
fok, tə sləmayanaBahayamənukoYesuAlmasihu.

Anjahay amungol tə uwar à gulom su doh inde
21Ɗəfen ananapan i ̀ zek ahaya ̀wulenakwanay

inde lele, anga kwanay ɗo sə ɗəfan apan ana ̀ Al-
masihu ahay.

22 Kwanay uwar ahay, ɗəfen anan apan anà
mbaz a kwanay ahay lele. Matanan i ɗakay
anan kwanay kə ɗəfen anan apan ana ̀ Almasihu.
23 Anga mbaz a lavan nga anà uwar, kawa Al-
masihu winen apan i lavan nga ana ̀ ɗo anahan
ahay ata awan. Pu ɗo ana Almasihu ahay na ̀,
winen nə nga awan. Ɗo anahan ataya nə tə tərak
zek anahan awan, aday i tam atan. 24 Natiya
kutok, kwanay uwar ahay, ɗəfen anan apan à
mbaz a kwanay ahay à kwa ma inde anaw fok,
kawa ɗoanaYesuAlmasihuahay sə ɗəfanapanata
re.

25Kwanay mungol ahay ite, pəlen anan uwar a
kwanay ahay kawa ana Almasihu sə pəlay anan
ɗo anahan ahay ata awan. Almasihu na ̀, a pəlay
anan ɗo anahan ahay, kə̀ varak anan sifa anahan
anga tinen. 26Avaranansifaanahanangaadayɗo
anahan ataya tə̂ təra cəncan aya awan. Kə̀ banak

atan tə a'am aday ta 'am anahan. Kə̀ banak atan
anga aday tə̂ təra cəncan aya pa 'am a Mbərom.
27Ata nà, ti tavay pa 'am a Mbərom na ̀, tə mazlaɓ
awan, tinen mənjəna ines. Kwa way lelibay a sa
nes atan ɗukwen, a ̂ ga inde patan ibay re. Ɗo
anahan ahay aɗəka na ̀, tə tərak cəncan aya awan,
tinen mənjəna mungok ahay kutok. 28 Matana
kutok ite re, mungol a ̂ pəlay anan uwar anahan
kawa winen sə pəlay anan zek anahan ata awan.
Ɗo kə̀pəlak anan uwar anahan nà, wita a pəlay nə
zek anahan awan. 29 Tə ɗiɗek a na ̀, ɗowan kula
ka ̀ nak anan iɗe ì zek anahan nə ibay. Aɗəka na ̀,
i ba anan zek anahan lele ta sə varan way sa pa
ana ̀ zek. Yesu Almasihu winen apan i gan nga
ana ̀ ɗo anahan ahay na ̀, matana kutok. 30 Anga
mənuko fok ɗə tərak hawal si zek anahan aya
awan. 31 Deftere a Mbərom a ja na ̀: «Anga nan,
ɗo mungol a i mbəsak anan bəbay anahan təmay
anahan, i həɗek pə cakay ana uwar anahan. Cew
maya a tinen a ti təra na ̀, zek kərtektəkke coy.*»
32 'Am a Deftere sa ja ata nà, way məduwen a mi
ɗer a uda awan. Əna pi nen nə Deftere a ja 'am a
anan na ̀, pə Almasihu tu ɗo anahan ahay. 33 Aya
əna, 'am ata həna ma ja ɗukwen anga kwanay
re. Matana həna, kuwaya a ̂ pəlay anan uwar
anahan kawawinen sə pəlay anan zek anahan ata
awan. Aday uwar ɗukwen a ̂ ɗəfan apan ana ̀mbaz
anahan lele re.

6
Gwaslay ahay tə bəbay a tinen ahay

* 5:31 Ca pə Laataanooji 2.24.

1 Kwanay gwaslay ahay, bənen anan a ̀ 'am wa
ana ̀ bəbay a kwanay ahay tə may a kwanay ahay,
kawa ana Bahay a mənuko sa gan may ata awan.
Wita na ̀, way aday təɗe a zla apan ɗo a Yesu ahay
tâ ga anan ata awan. 2 'Am a Mbərom a ja na ̀:
«Ɗəfan apan ana ̀ bəbay anak təmay anak.*» Wita
na ̀, nga sa 'ammama'amambala aMbərom sa var
ta sə zlapak uko apan təway inde ata awan. 3 'Am
anahan a sə zlapak uko anan ata na ̀, natiya: «Kak
kə ɗəfak atan apan na ̀, ngama i tərak, ki ga zile
pə daliyugo.» 4 Kwanay bəbay ahay ite, ka ̂ si gen
way sə cəɓan ana ̀ gwaslay a kwanay ahay bay, əna
jen atan pə akəta, aday tətiken atan anan way na ̀,
kawa sa zlan a ̀nga anà Bahay amənuko ata awan.

Ɓile ahay tə bahay a tinen ahay
5Kwanay ɓile ahay, ɗəfen anan apan anà bahay

a kwanay ahay həna pə daliyugo ata awan, bənen
atan a ̀ 'am wa tə ajəjar a kosl kosl jiga awan,
kawakə ɗəfenananapannəana ̀ zekanaAlmasihu
awan. 6Ɗəfen atan apan wanahan anga sa jəka ti
ɗəfak ikwen iɗe ata bay, kabay anga sa zlan atan
a ̀ nga ata bay. Əna gen mer su way a kwanay na ̀,
anga sa zlan a ̀ nga a ̀Mbərom aday təmivel kərtek
aya awan, anga kwanay nə ɓile ana Almasihu
ahay. 7 Gen mer su way na ̀, tə ataslay mivel a,
kawa ki gen anan mer su way nə ana ̀ Bahay a
mənuko, bina ana ̀ ɗo zənzen a bay. 8 Sənen apan
lele: Kwa iken ɓile, kwa iken ɓile bay fokna ̀, ka gak
mer suway lele aya cəna, Bahay amənuko i varak
apanmagwagway anahan a way anahan.

* 6:2 Ca pə Gurtaaki 20.12; Tooktaaki Tawreeta 5.16.

9Kwanay bahay ahay ite, gen anan nga ana ̀ ɓile
a kwanay ahay tə cəveɗ awan. Mbəsiken 'am sə
kətəɓar atan a ̀ alay wa re. Anga kə sənen apan zle,
kwanay tə tinen a təke fok nà, ɗo sə lavak ikwen
nga indekərteka ̀mburom. Winenna ̀, a capikwen
fok hərro a ̀ alay kərtek a wa.

Way sə alay su ɗo a Yesu ahay
10Həna kutok na ̀, təren ɗo gədan aya njənnjan,

mə tavay aya lele təməgala ana Bahay a mənuko.
11 Təmihen way sə alay a Mbərom sə varak ikwen
ataya a ̀ alay inde, anga aday sə tavan pa 'am anà
wurwer ana Fakalaw. 12 Anga vəram a nuko saa
ga ata na ̀, ɗi ga nə tu ɗo zənzen aya bay. Ɗi ga
vəramatana ̀, tə apasay lelibay aya aday təbahay a
tinen aya təke re. Tinen tə lavan nga ana ̀ daliyugo
a anan həna mi nes ata awan. Aday vəram a
mənuko asa na ̀, təway lelibay aya à wulen ata ana
bagəbaga mburom tə daliyugo ata awan. 13Anga
nan kutok, ren way sə alay a Mbərom sə varak
ikwen ata a ̀ alay inde, anga luvon a maniɗe ata
ka ̀ nak ahay pikwen sa naa pa kwanay. Təren
pa 'am nà, ɗo mungol aya awan. Husen anan
vəram a kwanay, ki men anan wa bay jiga awan.
14Matanan, həna na ̀, liven zek, tiven na ̀, mungol
mungol a kutok. Ɗiɗek aMbərom i təra kawa zana
ma ɓan a a ̀ zar kutov dərkat ata kutok. Way lele
aya pa 'amaMbərom ti tərak ikwenkawapalalam
sə njamde pə dəginegine. 15Alavay zek a kwanay
sə ɗakay anan ləbara mugom a sə varan zay anà
ɗo ahay fok ata i tərak ikwen kawa təkarak a ̀ saray
a kwanay ahay inde. 16 Kwa siwa fok, ɗəfen nga
pə Yesu tə mivel kərtek awan. Ata i tərak ikwen

mbaray sə kəcaw pikwen wa gadam ana Fakalaw
səmbalay kwanay ataya awan. Kwa gadam ataya
tinen tə uko aya dəp na ̀, mbaray ata i mbacay
anan. 17Mbərom kə̀ təmak kwanay. Ɗəfen apan
nga aday i tərak ikwen dugwala à nga a kwanay
inde. Bənen anan 'Am a Mbərom nə lele, i tərak
ikwenkawamaslalamanaApasay sə varak ikwen
ata awan.

18Gen anan amboh a ̀Mbərom təmivel kərtek a
kwa siwa siwa fok, kawa ana Apasay anahan a sa
taa ɗakak ikwen anan ata awan. Gen anan amboh
a ̀ Mbərom sə cəce panan wa way ahay cara cara.
Ka ̂ sa njəken anan ahan sa ga amboh matanan
ataya bay, liven zek lele. Matanan gen amboh
anga ɗo a Yesu ahay fok re. 19 Gen amboh anà
Mbərom anga nen, aday a ̂ vuro cəveɗ sa ja anan
'am anahan, aday nə̂ ɗakay anan ləbara anahan
mugom amənjəna ajəjar. Əna nə̂ ɗakay a na ̀, way a
Mbərommi ɗer aya sə ɗuko anan ata fok. 20Nen à
dangay na ̀, anga Yesu kə̀ slənak nen sə ɗakay anan
ləbara mugom a pə winen awan. Matanan, gen
anan amboh a ̀Mbərom anga aday nə̂ ɗakay anan
'am anahan ata cərah mənjəna zlawan, kawa təɗe
abay nə̂ ɗakay anan ata awan.

Pol a jan 'am ana ̀ ɗo ahay
21Na gan may həna nà, kə̂ sənen anjahay uno ti

mer su way uno a ̀man a anan ata ite. Tikikus na ̀,
mərak uno, car uno re, aday winen ɗo sa ga mer
suway ana Bahay amənuko təmivel kərtek awan.
I mak ikwen anan ləbara uno ahay fok. 22 Anga
nan, həna nen apan ni slənak anan ayak a ̀ man
a kwanay, saa ɗakak ikwen anan ləbara a manay

ahay fok. Ata aday i mak ikwen amivel u ̀ doh lele
kutok.

23Atə Bəbay Mbərom tə Yesu Almasihu Bahay a
mənuko, tə̂varanana ̀mərakahaynə zay, asan zek,
təməgala sə aɗaf nga a tinen pə Yesu.

24 Sumor a Mbərom a ̂ təran ana ̀ ɗo sə pəlay
Bahay a mənuko Yesu Almasihu tə asan zek a sa
ndav kulibay ataya fok.

